
Эпĕ чăваш халăх пурнăçĕн кĕске сыпăкне - пĕр пĕчĕк татăкне унчченех çырса кăтартас тенĕччĕ. Анчах çав «пурнăç татăкĕ» кĕтмен çĕртен вĕçĕ-хĕррисĕр анлă космос тĕнчипе çыхăнса кайрĕ. Чăвашсен хастар ывăлĕ тĕнче уçлăхне вĕçнĕрен çапла пулса тухрĕ.
Çав пысăк япалана çырасси çинчен сăмах хускатрăм пĕр тĕл пулура. Андриян хуравлама васкамарĕ, пăртак шухăшласа ларчĕ. Куçран тÿрĕ пăхрĕ. Кĕскен: «Çапла пултăр», – тесе хучĕ. Тепĕр хут та çирĕплетсе каларĕ çав сăмаха.
Манра иккĕленÿ пуррине асăрхарĕ пулмалла. «Халех çунат лартса паратăп сана»,–терĕ. Çурăмран лăпкарĕ, аллисене ман хул пуççи çине хучĕ: «Вĕç!.. Ĕçле!...»
Çавăн хыççăн чăнахах хама çунат хушнă пек туйма пуçларăм. Пикенсех ĕçлетĕп. Космонавтика ыйтăвĕсемпе çырнă кĕнекесене «шĕкĕлчетĕп», Жюль Вернпа Константин Циолковский романĕсене тепĕр хут вулатăп. Нумай–нумай çынпа курса калаçатăп. Шуршăл ялĕн историне, Николаевсен йăх–несĕлне тĕпчетĕп.
Çăлтăр хулара темиçе хут та пултăм эпĕ. Андриянпа çеç мар, ытти космонавтпа та тĕл пулса калаçрăм.
Космонавтсен дневникĕсемпе, аса илĕвĕсемпе, вĕсем çинчен çырнă документсемпе те паллашма тÿр килчĕ.
Андриян Николаев вĕçевĕн пысăк пĕлтерĕшне лайăхрах ăнланма тăрăшрăм. Нумайччен шухăшласа çÿрерĕм. Чăнах та, мĕнлерех хаклаççĕ–ха пирĕн ентешĕмĕрĕн паттăрлăхне? Историри çав тапхăра таврăнар–ха.
Шăпах 42 çул каялла, Андриян тĕнче уçлăхне вĕçсе тухса хамăр планета тавра тăваттăмĕш хут çаврăннă чухне, унпа Н. С. Хрущев радиотелефонпа çыхăнать. Куçĕпе сенкер экрана тĕллесе космонавт–летчик мĕнле ĕçленине пăхма чарăнмасăр, унпа юнашар пулнă пекех туйса, çапла палăртать: «Вăл чăн та çирĕп вăй–халлă, хăюллă, питĕ тимлĕ çын. Çавăн пек çынсем çеç космос геройĕсем пулаççĕ!» 
Каярахпа вăл Андрияна телефонпа çапла калать: «Эсир пирĕн Тăван çĕршыва мухтава кăлартăр, хăвăрăн чăваш халăхне мухтава кăлартăр. Халĕ Совет Союзĕнче чăвашсем пуррине, чăваш халăхĕ тĕнче уçлăхне парăнтарас ĕçре хăй енчен чаплă çитĕнÿ тунине пĕтĕм тĕнче пĕлет». Чăваш каччи ăна ырă сăмахсемшĕн тав тунă хыççăн Хрущев çапла пĕлтерет: «Эпĕ Донбасри рудниксенче ĕçленĕ чухне унта чылай чăваш ĕçлетчĕ, эпĕ вĕсене лайăх пĕлетĕп, чăвашсем ĕçчен халăх». Тепĕртакран вăл çапла хушса хурать: «Николаев юлташ! Сире тепĕр хут саламласа ырă сывлăх сунатăп. Питĕ хавас. Мухтанатăп. Калас пулать, сирĕншĕн питĕ хумхантăм». «Эпĕ, Никита Сергеевич, сирĕнтен сахалрах хумхантăм пулĕ», – хуравлать ăна Николаев. «Тен, эсир сахалрах та хумханнă пулĕ, – тет ăна Хрущев. – Эпĕ, Çĕр çинче утса, эсир тĕнче уçлăхĕнче мĕнле вĕçни çинчен ялан шутласа çÿрерĕм...»
Космос паттăрĕ тĕнче уçлăхне вĕçсе тухни çинчен пĕлтерсенех, çурлан 11–мĕшĕнчех, Петĕр Хусанкай çакăн пек сăвă çырчĕ:
Тĕнчипе янрать халь Шуршăл–

 Эс çуралнă лăпкă ял.
 Сан йĕрне шырать вăл: «Пур–ши?»
Тÿпене пăхать чăл–чал. 
Тÿпене пăхать аннÿ те:
 «Пур–ши ывăл? Ах, инçе!» 
Чун пĕр савăнĕ, пĕр кÿтĕ, 
Лăпланаймĕ аниччен.
Ытти поэт та кăмăллă, янравлă сăвă чылай шăрантарчĕ. Композиторсем çĕнĕ юрăсем хыврĕç. Художниксем чаплă ÿкерчĕксем турĕç.
Сĕнтĕр тăрăхĕнчи «Знамя» колхоз членĕсем çапла рапортларĕç: «Пирĕн ентеш Андриян Григорьевич Николаев космонавт-летчик паттăр ĕç тунă ятпа ĕç вахтине тăрса, колхоз ĕçченĕсем патшалăха тырă памалли плана çурлан 14–мĕшĕнче ирттерсе тултарчĕç. Планран ирттерсе тырă сутас ĕç малалла пырать».
Андриян Николаев тĕнче уçлăхĕнчен анса Шупашкара таврăнсан, эпĕ унран юлмарăм, журналистсем валли уйăрнă автобуспа çÿрерĕм. Çын çав тери йышлăччĕ. Чăваш халăхĕ çапла пĕрле нумаййăн пухăнни халиччен нихăçан та пулман терĕç историри пулăмсене тĕрĕс хаклама пĕлекенсем.
Романпа пилĕк–ултă çул ĕçлесен Андриян Николаев тĕнче уçлăхне иккĕмĕш хут вĕçсе каясса куç пекех кĕтрĕм. Ун хыççăн чылай ăнăçлăрах çыртăм.
Пулас романа «Сенкер çăлтăр» ят патăм. Вĕçлесе çитерсен ал çырăвне чи малтан Андриян Григорьевич хăй вуласа тухрĕ. Улăштарса çĕнетмелли те нумай пулчĕ. Юлашкинчен вăл романа пичете сĕнчĕ.
Уйрăм сыпăксем «Тăван Атăл» журналта темиçе номерте çапăнса пычĕç. 1991 çулта «Сенкер çăлтăр» кĕнеке пулса тухрĕ.
Андриян Григорьевич сĕннипех ăна вырăсла куçарма шутларăм. Ку тĕлĕшпе пултаруллă писатель Владимир Долгов ăнăçлă ĕçленине палăртмалла. Вырăсла кĕнеке 1999 çулта тухрĕ.
Чи малтанхи экземплярне Çăлтăр хулана тĕп сăнар, тĕп герой ячĕпе ярса патăм. Каярахпа Хĕрлĕ лапамра, Костантин Иванов палăкĕ умĕнче, тĕл пултăмăр унпа. Савăк çуркунне, çу уйăхĕн 27–мĕшĕ. Аслă поэтăмăр çуралнă кун. Савăнăçлă митинг пуçланман–ха. Андриян мана асăрхарĕ те хăй патне чĕнсе илчĕ. Алă пачĕ. Сывлăх сунчĕ. Пĕтĕм халăх умĕнче ытамларĕ, питрен виçĕ хут чуп турĕ. Манăн самаях ÿссе çитĕннĕ сухал çине кăмăллăн пăхрĕ те хаваслăн çапла каларĕ: «Пурнăç малаллах чупать». Питĕ савăнăçлă хăй. «Ман сухала ăмсанать–ши?» – тетĕп.
Çав кун эпир нумай сăмахларăмăр. Çамрăк чухнехи вăхăта аса илтĕмĕр.
Хаклă çыннăмăр, улăпăмăр сасартăк вилнĕ тени мана уяр кун аçа çапнă пекех пулчĕ. Пуç çаврăнса кайрĕ. Андриян панă çунат шатăрт! хуçăлнă пек туйăнчĕ. Тайăлса–сулăнса кайрăм. Чутах çĕре ÿкеттĕм.
Чăваш халăхĕ, пĕтĕм тĕнче Андриян ятне, унăн ĕç–хĕлне, сăпай та ырă кăмăллă, çутă сăнарне ĕмĕр–ĕмĕрех асра тытĕç. Андриян пире çĕнĕрен–çĕнĕ çунат хушса пырĕ, тĕллевлĕ пурăнма хавхалантарĕ, тĕлĕнмелле ĕçсем тума вăй парĕ.
Вăл тĕнче уçлăхне пĕрремĕш хут вĕçсе кайнипе тата вилнĕренпе хĕрĕхмĕшĕ пĕр кун килчĕç (çурла уйăхĕн 11–мĕшĕ). Амăшĕпе ывăлĕн çуралнă кунĕсем те пĕр килсеччĕç (авăнăн 5–мĕшĕ). «Çут çанталăкра темĕнле çыхăну пурах,» – теççĕ халăхра. Акă, пирĕн ентешĕмере пурнăçран уйрăлма Тăван çĕршывĕ хăй патне туртса илчĕ...».
